
拾遺稿 

 
七月殘螢 
離群時不與，星漢落晶瑩。斂翅深叢滅，韜光腐草生。 
雲低天黯淡，世亂我分明。是命知旋踵，隨風入竹聲。 

 
忌日夢父 
隔窗驚叫喚，彷彿舊聲姿。呼弟欣迎接，擁懷歡報知。 
中宵醒和淚，故影夢來悲。倉促忘相問，重逢又幾時。 

 
丁酉孟冬即事，末聯用拗   
雨洗秋光冷，連簷滴夜聲。懷民寒慄慄，逐利恥營營。 
政策看顛倒，世情翻晦明。誰堪掃雲手，拗救一天晴。 

 
七夕寄女友 
難寫芙蓉出水姿，深情一點鎖顰眉。曾經邂逅回眸日，已是連綿並蒂枝。 
冬至偕君穿蹇厄，老來攜手話佳期。相思每似風清淺，總在幽幽不覺時。 

 
讀梁書沈約傳書後 
將裔詩名動士林，重瞳或許命崎嶔。臺司焉就東田淡，嫌忌由來西邸深。 
掬水世情翻手散，浮漚時勢轉頭沈。少年真我凋零罷，思否輕狂覆米心。 

 
感父病久伴，學多蹉跎，感而作 
蹉跎病榻幾途窮，未見筆鋒窮後工。冷眼同儕誇壯志，汗顏老我愧初衷。 
蹇非才學唯時命，譽止文章豈德功。久嚼世情徒蠟味，聊憑箋紙說空濛。 

 
過齊東街幸町職務官舍群 
欞窗秋霽話饑蟲，僻巷風流勝海東。掬水世情翻手散，落花時勢到頭空。 
存亡刀俎孤臣淚，興廢衣冠一紙風。欲潤清幽蘸筆底，詩銜雲彩共飛虹。 

 
過迪化年貨大街 
終歲清閒望臘忙，接迎初上綵燈妝。漳泉今昔俱蒙潤，頂下是非難可量。 
世變劫灰多道誼，星移覆局賸文章。鼎新無及城隍廟，繚繞香煙鎖夕陽。. 
案：頂下謂頂下郊拼。 

  
己亥春作三首 
其一、季春過碧潭 



漣漪映暖亂清潭，煦煦熙光掃翠嵐。過眼朝風更花雨，飛寒漠北又江南。 
難烹春色滋詩骨，徒釀韶光付笑談。新綠縱肥增熱鬧，凌枝不減一紅酣。 

 
其二、春雨 
黑壓雲濤冉冉移，霞光夜幕兩參差。無由塵債推窗入，早慣年時坐井窺。 
落影花香猶濕檻，憑風酒氣更添卮。六分春色三分雨，尚拾一分裁入詩。 

 
其三、雨霽用前韻 
寒枝漸長綠參差，曾看殘芳細雨移。花葉疏間蜂索覓，簾窗隙外鳥偷窺。 
翱翔盼與雲千里，毀譽聊從酒一卮。自是吟懷偏任性，臨人懶作媚時詩。 

 
文學記憶・臺北走讀四首 
余生長臺北，別嗜小說，遊紀州庵始知《家變》風色，過新公園猶憶《孽子》情

懷。一走一讀，況味別生。蓋天下景致，興廢有時。小說家言，縱非史筆，異趣

風情，實臺北人經驗與共。故揀臺北書寫小說四本，走讀書後，以記舊情。 

 
白先勇《孽子》・二二八和平紀念公園 
浴火青春血氣焚，雛兒見棄愴離群。流離軍國隳心性，顧藉花叢眷夕曛。 
世道情真多負謗，年時蕕惡不投薰。繭絲光景傷洄泝，浮暈燈波惘惘雲。 

 
王文興《家變》・紀州庵 
舊夢華燈屬料亭，崢嶸歲序換飄零。迴環慍懟纏羅網，迭代威權塑典型。 
子不父知情草草，家何世變恨星星。相沿覆轍終漚滅，陳跡唯餘樹色青。 

 
李渝《溫州街的故事》・溫州街 
海嶠衣冠散舊遊，年華如淚未堪流。鄉關何處雲兼月，客舍重溟沈與浮。 
早歲亂離嗟契闊，深交文酒慰淹留。追懷風骨饒多氣，一掬蟾輝洗積愁。 

 
吳明益《天橋上的魔術師》・中華商場 
年少風光任剪裁，西門遺事感追陪。筵間一笛馳聲去，橋外千燈踏夜來。 
聚散有時緣黯淡，悲歡過隙夢低徊。童心釀作斑斕月，曾照團圓喚不回。 

 


